
3.1 Lokasi Panalungtikan jeung Sumber Data
3.1.1 Lokasi Panalungtikan

Lokasi panalungtikan pikeun meunangkeun data ngeunaan kasenian
Bebegig Sukamantri nya éta di Kecamatan Sukamantri Kabupaten Ciamis.
Sukamantri nya éta hiji kecamatan nu ayana di belah kaléreun pusat pamaréntahan
Kabupaten Ciamis, Provinsi Jawa Barat, Indonesia. Kecamatan Sukamantri
ngadeg dina tanggal 23 Januari 2004, dumasar Peraturan Daérah Nomer 21 Taun
2004/Tanggal 02 Agustus 2004. Legana ieu kecamatan kira-kira 4.790,682 ha
jeung sacara administratif dirojong ku lima désa, 30 dusun, 61 RW, sarta 164 RT.

Sukamantri kaasup kecamatan nu anyar di Kabupaten Ciamis. Tadina
Sukamantri téh kaasup kana Kecamatan Panjalu, tapi dina taun 2004 Sukamantri
ngabogaan pamaréntahan sorangan. Wates Kecamatan Sukamantri di belah kalér
nya éta Kabupaten Majalengka, di belah kulon Kecamatan Panumbangan, di belah
wétan Kecamatan Panawangan, jeung wates di belah kidul nya éta Kecamatan
Panjalu. Kantor Kecamatan Sukamantri pernahna di Jalan Raya Barat Nomor 97
Sukamantri, kode pos 46264.

Daérah Sukamantri mangrupa daérah anu loba pasawahanana jeung
diriung ku gunung, sabab karakteristik taneuh di Sukamantri mah cekung jiga
mangkok. Dataran Sukamantri aya dina 775.21 m (dpl), jeung inténsitas hujan di
Sukamantri nya éeta 2,588 mm/taun. Jumlah jalma di dinya aya kana 23.996 jalma.
Masarakatna kabéh ngagem agama Islam, di dinya aya 39 masjid jeung 12
mushola salaku sarana pikeun ngalaksanakeun ibadah.

Ku kaayaan taneuh anu diriung ku gunung saperti Kitu, masarakat di
Kecamatan Sukamantri loba anu digawé jadi tukang tani, aya kana 7.750 jalma,
terus anu jadi tukang dagang aya kana 4.026 jalma, anu wirausaha aya kana 550
jalma, jeung sésana jadi polisi, tentara, PNS, sarta pangsiunan (Bulan Desember,
2011).

3.1.2 Sumber Data
Nurutkeun Arikunto (2010:172), sumber data dina panalungtikan nya éta
subjék nu bisa dipaké dina meunangkeun data. Sumber data nu dipaké dina ieu
panalungtikannya éta saperti ieu di handap.
1) Data ti sesepuhkasenian Bebegig Sukamantri “Baladdéwa”, anu leuwih apal
kana kasenian Bebegig Sukamantri.
2) Data ti Kecamatan Sukamantri, pikeun meunangkeun data ngeunaan kaayaan
di Kecamatan Sukamantri.
3) Data ti sababaraha jalma di Kecamatan Sukamantri, Kabupaten Ciamis, nu

apal kana ieu kasenian Bebegig Sukamantri.

Format data informan anu diasongkeun waktu lumangsungna kagiatan
wawancara nya éta:

Tabél 3.1

Format Data Informan

Data Informan
Wasta

Jenis Kelamin
Yuswa
Alamat
Pakasaban
Atikan

N o o A~ w NP

Kalungguhan

3.2 Desain Panalungtikan

Desain panalungtikan nya éta sakabéh prosés anu diperlukeun dina
rarancang panalungtikan jeung prakna panalungtikan nepi ka pananyabisa dijawab
ku informan.

leu desain dipaké pikeun ngadéskripsikeun (1) wangenan kasenian
Bebegig Sukamantri, (2) sejarah kasenian Bebegig Sukamantri, (3) struktur prak-
prakan dina kasenian Bebegig Sukamantri, (4)unsur sémiotik nu nyampak dina
kasenian Bebegig Sukamantri, jeung (5) matalikeun simbol budaya anu nyampak
dina kasenian Bebegig Sukamantri pikeun pangajaran maca di kelas XI1.

Dina ieu panalungtikan, aya sababaraha léngkah panalungtikan, nya éta (1)
nangtukeun masalah, (2) ngarumuskeun masalah, (3) nangtukeun métode jeung
téhnik panalungtikan, (4) ngumpulkeun data, (5) ngolah data, (6) nyieun
kacindekan, jeung (7) nyusun laporan panalungtikan.

Desain panalungtikan digambarkeun dina bagan ieu di handap.

Bagan 3.1

3.3 Métode Panalungtikan

Panalungtikan asal kecapna tina basa Inggris “research”, anu hartina
tarékah atawa pagawéan pikeun néangan hal anu dilakukeun. Ngaliwatan métode
nu tangtu, sistematis, sarta dina nyanghareupan pasualan, bisa dipaké pikeun
ngaréngsékeun jeung ngajawab sagala pananya tina pasualan éta. Jadi, métode
panalungtikan nya éta salasahiji cara atawa jalan pikeun meunangkeun data tina
sakabéh pasualan nu aya (Subagyo, 2006: 2).

Nurutkeun Arikunto (1992: 351), métode panalungtikan nya éta hiji cara
pikeun meunangkeun pangaweruh atawa jalan pikeun ngaréngsékeun pasualan nu
disanghareupan, sarta dilakukeun sacara ilmiah, sistematis, jeung logis.

leu panalungtikan matok kana panalungtikan lapangan, ku kituna métode
nu digunakeun dina ieu panalungtikan nya éta métode déskriptif nu ngagunakeun
pamarekan kualitatif.

Kecap “déskriptif” asalna tina basa Inggris “fo describe”, anu ngabogaan
harti ngébréhkeun jeung ngagambarkeun ngeunaan hiji hal, bisa ogé mangrupa
kaayaan, kondisi, situasi, peristiwa, kagiatan, jrrd. Ku kituna métode déskriptif
nya éta panalungtikan anu ngabogaan maksud pikeun nalungtik kaayaan, kondisi,
jeung anu aya patalina kana éta hal, anu hasilna bisa diébréhkeun kana laporan
panalungtikan (Arikunto, 2010:3).

Pamarekan kualitatif nurutkeun Bogdan jeung Taylor dina Basrowi jeung
Suwandi (2008:21), nya éta prosedur panalungtikan anu ngahasilkeun data
déskriptif nu mangrupa kekecapan anu ditulis atawa sacara lisan mangrupa
omongan ti jalma-jalma jeung kalakuan anu bisa ditempo jeung ditaliti.

leu panalungtikanmiboga tujuan pikeun ngadéskripsikeun kasenian
Bebegig Sukamantri di Kecamatan Sukamantri Kabupaten Ciamis, sajarah,
struktur prak-prakanna, jeung unsur sémiotik dina éta kasenian, sarta
ngalarapkeunana dina bahan pangajaran maca artikel ngeunaan kabudayaan di
SMA kelas XII. Salian ti éta, ieu panalungtikan ogé ngadéskripsikeun hasil
analisis simbol-simbol anu kapaluruh tina éta kasenian, kalayan maké tilikan

struktural jeung sémiotik Pierce (ikon, indéks, jeung simbol).

3.4 Wangenan Operasional

Sangkan aya gambaran ngeunaan ieu panalungtikan, perlu dijéntrékeun
wangenan istilah nu aya dina ieu judul panalungtikan.

1) Kasenian Bebegig Sukamantri nya éta kasenian has Kabupaten Ciamis nu
dipintonkeun ka jalma réa atawa sok disebut ogé helaran. Jalmana maraké
kedok badag anu rupana pikasieuneun, buukna ogé cawigwig dijieun tina
bubuay (kembang hoé),jeung sakabéh awakna dikurubunan ku injuk kawung.

2) Bahan pangajaran maca di SMA nya éta salasahiji komponén pangajaran anu
aya dina SKKD basa daérah (Sunda), nu miboga tujuan sangkan siswa bisa
maham jeung nyangkem wacana nu jadi bahan pangajaranana.Udagan ieu
pangajaran maca téh pikeunsiswa SMA kelas XII, nya éta dina pangajaran
maca artikel ngeunaan kabudayaan anu matérina tina hasil panalungtikan
simbol-simbol budaya dina kasenian Bebegig Sukamantri di Kecamatan
Sukamantri Kabupaten Ciamis.

Jadi maksud tina judul “Kasenian Bebegig Sukamantri di Kecamatan
Sukamantri Kabupaten Ciamis pikeun Bahan Pangajaran Maca di SMA (Tilikan
Struktural jeung Sémiotik)”, nya éta tarékah pikeun ngadéskripsikeun sarta
nganalisis simbol budaya nu nyampak dina kasenian Bebegig Sukamantri anu
salila ieu can kapaluruh, sarta ngalarapkeunana dina bahan pangajaran maca

artikel ngeunaan kabudayaan di SMA kelas XII.

3.5 Instrumén Panalungtikan

Instrumén panalungtikan nya éta sakabéh alat anu dipaké pikeun
ngumpulkeun data. Instrumén anu dipaké nya éta handphone, camera digital,
jeung pedoman wawancara.
1) Handphone

Handphonedipaké pikeun ngarékam dina prosés ngawawancara ka
narasumber nu apal kana kasenian Bebegig Sukamantri.

2) Cameradigital

Caméra digitaldipaké pikeun ngadokuméntasikeun kagiatan observasi
jeung wawancara dina ieu panalungtikan, bisa mangrupa gambar atawa poto.
3) Pedoman wawancara
Pedoman wawancara dipaké pikeun nungtun panalungtik dina
ngalaksanakeun wawancara supaya teu kaluar tina tujuan anu hayang dihontal,
jeung dipaké pikeun ngawawancara sesepuh kasenian Bebegig Sukamantri
“Baladdewa”, sarta ka sababaraha jalma nu apal kana ieu kasenian. Format
wawancara anu diasongkeun waktu lumangsungna kagiatan wawancara nya éta
saperti ieu di handap.
1) Naon anu dimaksud kasenian Bebegig Sukamantri?
2) Kumaha sajarah ayana kasenian Bebegig Sukamantri, naha pang bisa aya di
Sukamantri?
3) Tiiraha ngadegna kasenian Bebegig Sukamantri?
4) Iraha diayakeunana ieu kasenian?
5) Saha nu biasa nanggap kana ieu kasenian?
6) Saha nu biasa lalajo kana ieu kasenian?
7) Kumaha prak-prakan dina kasenian Bebegig Sukamantri (saméméhna,
lumangsungna, jeung sanggeusna)?
8) Saacan ngalaksanakeun kagiatan, naha aya persiapan atawa ritual husus?
9) Avya gerakan naon waé dina kasenian Bebegig Sukamantri?
10) Naha anu jadi sesepuh kasenian bebegig Sukamantri téh kudu lalaki?
11) Aya kidung/pupujian/jampé naon waé dina kasenian Bebegig Sukamantri?
12) Naon ngaran komunitas/paguyuban kasenian Bebegig Sukamantri nu aya di
éta lembur?
13) Saha ngaran sesepuh jeung ti iraha ayana komunitas/paguyuban kasenian
bebegig ieu?
14) Pakakas naon waé anu dipaké dina kasenian Bebegig Sukamantri?
15) Naon fungsi tina pakakas anu dipaké dina éta kasenian Bebegig Sukamantri?
16) Bahan naon wae anu dipaké dina nyieun Bebegig Sukamantri?
17) Tina bahan nyieun bebegig anu geus dipaké ti mimiti ayana kasenian Bebegig

Sukamantri, naha nepi ka ayeuna angger atawa robah?

18) Kumaha kaayaan kasenian Bebegig Sukamantri dina jaman kiwari, aya nu
ngabédakeun teu jeung jaman baheula?

19) Naon waé waditra anu dipaké dina kasenian Bebegig Sukamantri?

20) Naon waéunsur semiotiknu nyampak dina kasenian Bebegig Sukamantri,
sarta naon hartina?

21) Kumaha carana sangkan ieu kasenian tetep nanjeur sarta dimumulé Kku

masarakat Sukamantri hususna Kabupaten Ciamis?

3.6 Téhnik Ngumpulkeun Data

Tehnik anu dipaké pikeun ngumpulkeun data dina ieu panalungtikan nya
éta téhnik obsérvasi, téhnik wawancara, jeung téhnik dokuméntasi.
1) Téhnik Obsérvasi

Téhnik observasi nya éta hiji cara pikeun nganalisis jeung nyatetkeun
sacara sistematis, kagiatan, jeung hal-hal anu dilakukeun ku individu atawa
kelompok éta masarakat, ku cara nempo jeung museurkeun panitén sacara
langsung (Basrowi jeung Suwandi, 2008:21). Obsérvasi digunakeun sangkan
meunangkeun data anu akurat ngeunaanstruktur,prak-prakan, jeung unsur
sémiotik dina kasenian Bebegig Sukamantri di Kecamatan Sukamantri Kabupaten
Ciamis.
2) Téhnik Wawancara

Téhnik wawancara nya éta téhnik pikeun nyangkem bahan lisan ti
narasumber anu nyaho kana éta kasenian ku cara méré pananya. \Wawancara
digunakeun sangkan meunangkeun data anu akurat ngeunaan Bebegig
Sukamantri, sajarah, struktur prak-prakanna, jeung unsur semiotik dina éta
kasenian ngaliwatan sesepuh kasenian Bebegig Sukamantri jeung ka saha waé nu
apal kana éta kesenian.
3) Téhnik Dokuméntasi

Téhnik dokuméntasi nya éta téhnik meunangkeun data nu mangrupa
tulisan, gambar (poto), jeung sora anu ngaliwatan média éléktronik (handphone
jeung camera digital).Dokuméntasi digunakeun pikeun ngadokumeéntasikeun

unsur semiotik nu aya dina kasenian Bebegig Sukamantri, saperti poto Bebegig,

angklung, dog-dog, jrrd. Sarta salaku bukti geus dilaksanakeunna ieu

panalungtikan.

3.7 Analisis Data

Sanggeus data hasil panalungtikan bisa dikumpulkeun, satuluyna
dilakukeun kagiatan ngolah data. Téhnik ngolah data nu dipaké dina ieu
panalungtikan nya éta ku cara:

1) mariksa deui data-data hasil panalungtikan anu geus kakumpul ngeunaan
kasenian Bebegig Sukamantri di Kecamatan Sukamantri Kabupatén Ciamis.

2) Tina data panalungtikan dipasing-pasing saluyu jeung kaperluan, terus
didéskripsikeun sarta dilarapkeun dina bahan pangajaran maca artikel
ngeunaan kabudayaan di SMA kelas XII.

3) Saterusna data kasenian Bebegig Sukamantri anu geus didéskripsikeun
dianalisis maké tilikan struktural jeung sémiotik Pierce (ikon, indéks jeung
simbol).

4) Sanggeus éta nyieun kacindekan tina hasil ngolah data anu geus

didéskripsikeun jeung dianalisis.

Ade Sundara, 2013

KASENIAN BEBEGIG SUKAMANTRI DI KECAMATAN SUKAMANTRI KABUPATEN CIAMIS PIKEUN BAHAN
PANGAJARAN MACA
Universitas Pendidikan Indonesia | repository.upi.edu | perpustakaan.upi.edu



